
[bookmark: _GoBack]ჩინეთის სახალხო რესპუბლიკის მთავრობის მიერ COVID-19-ის ვაქცინის დონაციის სახით მისაღებად განსახორციელებელ ზოგიერთ ღონისძიებათა შესახებ
,,საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის 27-ე მუხლის მე-2 პუნქტის, ,,სახელმწიფო შესყიდვების შესახებ“ საქართველოს კანონის პირველი მუხლის მე-4 პუნქტის შესაბამისად, 
1.  მოწონებულ იქნეს საქართველოს მთავრობასა და ჩინეთის სახალხო რესპუბლიკის მთავრობას შორის გასაფორმებელი ,,COVID-19-ის ვაქცინის დონაციის მიღების შესახებ ვალდებულებათა დოკუმენტის“ პროექტი (შემდგომში - ,,დონაციის დოკუმენტი“) და მასში გათვალისწინებული დახმარების მიღების პირობები.
2.  დონაციის დოკუმენტზე ხელმოწერის უფლებამოსილება, საქართველოს მთავრობის სახელით, მიენიჭოს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს (შემდგომში - ,,სამინისტრო“).
3.  ამ განკარგულებაზე თანდართული მასალები (მათ შორის, განმარტებითი ბარათი) მიჩნეულ იქნეს კომერციულ საიდუმლოებად.
4.  დაევალოს სამინისტროს:
ა)  ამ განკარგულებით გათვალისწინებული დონაციის ფარგლებში გამოყოფილი დახმარების საქართველოში ტრანსპორტირებისა და შემოტანის/დაშვების მიზნით საჭირო ღონისძიებების გატარება;
ბ) საქართველოს კანონმდებლობით განსაზღვრული, ჯანმრთელობის მსოფლიო ორგანიზაციის ან მის მიერ აღიარებული მკაცრი მარეგულირებელი ორგანოს (SRA) მიერ მინიჭებული გამოყენების (მათ შორის, გადაუდებელი გამოყენების) ავტორიზაციის ან პრეკვალიფიკაციის შემდგომ, დონაციის გზით მიღებული ვაქცინის გამოყენებისა და დანერგვის პროცესის უზრუნველყოფა.
5.  ამ განკარგულების შესასრულებლად, დონაციის გზით მიღებული დახმარების ტრანსპორტირებასთან დაკავშირებულ  შესყიდვებზე ,,სახელმწიფო შესყიდვების შესახებ“ საქართველოს კანონის პირველი მუხლის მე-4 პუნქტის შესაბამისად,  გამოყენებულ იქნეს  განსხვავებული წესები და მომსახურების შესყიდვები განხორციელდეს მომსახურების მიმწოდებელი ორგანიზაციის მიერ განსაზღვრული პირობების შესაბამისად, აღნიშნული პირობების საქართველოს მთავრობასთან დამატებითი შეთანხმების გარეშე.
 6. დაევალოთ საქართველოს საგარეო საქმეთა და ეკონომიკისა და მდგრადი განვითარების  სამინისტროებს ხელი შეუწყონ ამ განკარგულების პირველი პუნქტით გათვალისწინებული დონაციის დოკუმენტის ფარგლებში, საქონლის დროული და შეუფერხებელი ჩამოტანისათვის საჭირო ღონისძიებების გატარებას (მათ შორის, საქონლის ტრანსპორტირების მიზნით, საჭირო მოლაპარაკებების/კომუნიკაციის წარმოებას).
	7. დონაციის დოკუმენტის ხელმოწერამდე ან ხელმოწერის შემდეგ, შესაბამისი პირობების დაზუსტება, მასში ცვლილებებისა და დამატებების შეტანა ან შეთანხმების მოქმედებასთან დაკავშირებული სხვა საკითხების კორექტირება, გადაწყდეს შეთანხმების მხარეთა შორის,  საქართველოს მთავრობასთან დამატებით შეთანხმების გარეშე.


პრემიერ - მინისტრი                                                                          ირაკლი ღარიბაშვილი





განმარტებითი ბარათი

,,COVID-19-ის ვაქცინის დონაციის სახით მიღების მიზნით განსახორციელებელ ზოგიერთ ღონისძიებათა შესახებ“
საქართველოს მთავრობის განკარგულების პროექტზე 

ინფორმაცია პროექტის შესახებ

განკარგულების პროექტის მომზადება განპირობებულია შემდეგი გარემოებით:
საქართველოს საგარეო საქმეთა სამინისტრომ წერილობით მომართა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს კომპანია Sinovac-ის მიერ წარმოებული ვაქცინების დონაციასთან დაკავშირებით ჩინეთის მთავრობის გადაწვეტილების შესახებ.

ჩინეთის სახალხო რესპუბლიკის ინფორმაციით, ჩინეთმა უკვე განახორციელა ვაქცინების ექსპორტი მსოფლიოს 27 ქვეყანაში, ხოლო 53 სახელწიფოს გადასცა (ან გადაცემის პროცესშია) ჰუმანიტარული დახმარების სახით. აღნიშნული ვაქცინებია: “BBIBP-CorV”-ი, რომელსაც აწარმოებს სახელმწიფო ბიოფარმაცევტული კომპანია “Sinopharm”-ი და პეკინის ბიოლოგიური პროდუქტების ინსტიტუტი (Beijing Institute of Biological Products) და “CoronaVac”-ი, რომელსაც აწარმოებს კერძო ბიო-ფარმაცევტული კომპანია “Sinovac Biotech Ltd”.

ჩინეთის მთავრობის ინფორმაციით, მარტის ბოლოსთვის ჯანმრთელობის მსოფლიო ორგანიზაცია (WHO) გამოაქვეყნებს დასკვნას “Sinovac Biotech Ltd”-ს ვაქცინის ეფექტურობასთან დაკავშირებით.

კომპანია “Sinovac Biotech Ltd”-ს გენერალური დირექტორის ინ ვეიდონგის (Yin Weidong) განცხადებით, ა.წ. ივნისის თვის ბოლოსთვის კომპანია გაზრდის ვაქცინების წარმოებას 2 მილიარდ დოზამდე. დღეისათვის “Sinovac Biotech Ltd”-ს ვაქცინაის (CoronaVac) შესყიდვის, ან ჰუმანიტარული დახმარების სახით მიწოდების თვალსაზრისით მსოფლიოში შემდეგნაირი ვითარებაა:
· ევროპა - უკრაინა - 5 000 000
· აზია: აზერბაიჯანი - 4 000 000, თურქეთი - 100 000 000, ინდონეზია - 125 500 000, ფილიპინები - 25 000 000, მალაიზია - 14 000 000, ჰონგ-კონგი - 7 500 000 დოზა, ტაილანდი - 2 000 000, სინგაპური (რაოდენობა უცნობია);
· ამერიკა: ჩილე - 60 000 000, ბრაზილია - 130 000 000, მექსიკა - 35 000 000, კოლუმბია - 2 500 000, ურუგვაი - 1 700 000, ეკვადორი - 2 000 000, პერუ.
აღსანიშნავია, რომ ა.წ. 2 მარტს, მალაიზიამ გასცა „პირობითი ნებართვა“ “Sinovac”-ის ვაქცინის გამოყენებაზე (conditional approval for the use), რაც ნიშნავს იმას, რომ კომპანიამ უნდა წარადგინოს დამატებითი დოკუმენტები ავტორიზაციის ბოლომდე გასავლელად (Sinovac will be required to provide additional data on rolling submissions to ensure the vaccines’ effectiveness and safety).

სახელმწიფო დახმარების პროგრამის ფარგლებში, ჩინეთის მთავრობამ მიიღო გადაწყვეტილება საქართველოს უსასყიდლოდ გადასცეს კომპანია Sinovac-ის მიერ წარმოებული 100,000 დოზა ვაქცინა, რაც მნიშვნელოვანი შესაძლებლობაა საქართველოსთვის ვაქცინების წარმოების გლობალური დეფიციტის გათვალისწინებით.

გასათვალისწინებელია ის გარემოება, რომ დოკუმენტებს თან ახლავს ჩინეთის სახალხო რესპუბლიკის ეროვნული სამედიცინო პროდუქტის ადმინისტრაციის წამლის ლიცენზია. ამასთან, ვაქცინას აქვს მოქმედების ხანგრძლივი ვადა (2022 წლის 4 თებერვალი), რაც მათი შენახვის შესაძლებლობას იძლევა ჯანმოს შესაბამისი გადაწყვეტილების, ან მის მიერ აღიარებული მკაცრი მარეგულირებელის ავტორიზაციის მიღებამდე, რათა შემდგომში უკვე მოხდეს მისი გამოყენება.

განკარგულების მიხედვით, ვაქცინის გამოყენება და დანერგვის პროცესი უზრუნველყოფა მოხდება საქართველოს კანონმდებლობით განსაზღვრული, ჯანმრთელობის მსოფლიო ორგანიზაციის ან მის მიერ აღიარებული მკაცრი მარეგულირებელი ორგანოს (SRA) მიერ მინიჭებული გამოყენების (მათ შორის, გადაუდებელი გამოყენების) ავტორიზაციის ან პრეკვალიფიკაციის შემდგომ.

ვაქცინის შემოტანა მოხდება „განსაკუთრებულ პირობებში (სტიქიური უბედურება, მოსახლეობის მასობრივად დაზიანება, ეპიდემია, იშვიათი დაავადება) ჰუმანიტარული მიზნით, აგრეთვე სხვა განსაკუთრებული სახელმწიფოებრივი ინტერესების არსებობისას, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს თანხმობით საქართველოს ბაზარზე დაშვების უფლების არმქონე ფარმაცევტული პროდუქტის დაშვების რეჟიმების გვერდის ავლით, არაკომერციული მიზნით შემოტანის წესის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2009 წლის №327/ნ ბრძანების შესაბამისად. ქართულ მხარეს ევალება ვაქცინის მიწოდების ადგილიდან საბოლოო მიწოდების ადგილამდე ტრანსპორტირების და სხვა ხარჯების ანაზღაურება.


ინფორმაცია ევროკავშირის სამართლებრივი აქტის შესახებ

პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის ფარგლებში განსახორციელებელი ღონისძიებების არ უკავშირდება შესაბამისი სახსრების გამოყოფას.

პროექტის მოსალოდნელი შედეგები
აღნიშნული პროექტის მიღება ხელს შეუწყობს COVID-19-ის საწინააღმდეგო ვაქცინაციის პროცესის დროულ განხორციელებას.
პროექტის განხორციელების ვადები
პროექტი ამოქმედდება ხელმოწერისთანავე.
პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

